
🍇መጽሐፈ ድጓ ዘቅዱስ ያሬድ🍇 

🌹ዘአስተምሕሮ🌹 

 

 

አዘጋጅ፡- በትረ ማርያም አበባው ካሣ 

(የመጻሕፍተ ሊቃውንት፣ የመጻሕፍተ ብሉያትና የመጻሕፍተ መነኰሳት ትርጓሜ መምህር) 

ነሐሴ ፭፣ ፳፻፲፰ ዓ.ም 

ዘአስተምሕሮ 

እግዚአብሔር፦ [እግዚአብሔር] ቁጣ የሌለበት ይቅር ባይ፣ በደል የሌለበት ንጹሕ፣ ኃጢአት 
የሌለበት ጻድቅ፣ ፊት አይቶ የማያዳላ መኰንን ነው። ከኖኅ ጋር ኪዳንን ያደረግህ፣ ለእስራኤል 
ልጆች መናን ያወረድክ [እግዚአብሔር ሆይ] በቃልህ ሁሉ ይቻላል። እግዚአብሔር ሳያውቅ 
የሚሆን ነገር የለም። (#በግእዝ፦ መሓሪ ዘአልቦ መዓት ወንጹሕ ዘአልቦ ርስሐት ጻድቅ ውእቱ 
ዘአልቦ ኃጢአት መኰንን ውእቱ ዘኢያደሉ ለገጽ። ምስለ ኖኅ ኪዳነ ዘአቀምከ ለደቂቀ እስራኤል 
መና ዘአውረድከ ወኵሉ ይትከሀል በቃልከ። አልቦ ዘይከውን ዘኢያእመረ እግዚአብሔር)። 

ሰንበት፦ [ኢየሱስ ክርስቶስ] በሰንበት ወደ ታንኳ ወጣ፣ ባሕርን ጸጥ አደረገ፣ የታመሙትን 
ፈወሰ። ጌታ ከሥራው ሁሉ በሰንበት አረፈ። የክርስቲያኖች ሁሉ ሰንበት ናት። ይቺ ሰንበተ 
ክርስቲያን ለደከሙት ዕረፍታቸው ናት። ሰንበትን የሚያከብር የዘለዓለም ሕይወትን ያገኛል። 
በሰንበት ቀን ቤተክርስቲያንን ምስጋና ይከባታል። ሰንበትን መላእክት በሰማያት ጻድቃን በገነት 
ያከብሯታል። ባሕር፣ ዓሣዎች፣ አናምርትና ፍጥረታት ሁሉ ያከብሯታል። (#በግእዝ፦ በሰንበት 
ዐርገ ሐመረ ገሠፀ ባሕረ በሰንበት ፈወሰ ዱያነ። ሰንበቶሙ ይእቲ ለሕዝበ ክርስቲያን በዕለተ 
ሰንበት አዕረፈ እግዚእነ እምኵሉ ግብሩ። ዛቲ ዕለት ሰንበተ ክርስቲያን ዕረፍቶሙ ለሥሩሃን። 
ዘያከብር ሰንበተ ይረክብ ሕይወተ ዘለዓለም። በዕለተ ሰንበት ስብሐት የዐውዳ ለቅድስት 
ቤተክርስቲያን። ያከብርዋ ለሰንበት መላእክት በሰማያት ጻድቃን በውስተ ገነት። ታከብር ባሕር 
ወኵሉ ፍጥረት ዓሣት ወአናምርት)። 

ሐተታ ተፈጥሮ፦ ሰው ግን ከንቱን ይመስላል። የዛሬ ሰው የነገ አፈር ነው። ንብረቱም ምኞቱም 
በዚህ ዓለም የሚቀር ነው። (#በግእዝ፦ ሰብእሰ ከንቶ ይመስል ዘዮም ሰብእ ወጌሠመ መሬት። 
ንብረቱኒ ፍትወቱኒ በዝንቱ ዓለም ኀላፊ)። 

ነገረ ክርስቶስ፦ ሰውን በእርሱ አርአያ የፈጠረ የእግዚአብሔር ልጅ ክርስቶስ ያልኖረበት ጊዜ 
የለም የማይኖርበት ጊዜም የለም። (#በግእዝ፦ አልቦ አመ ኢሀሎ ወአልቦ አመ ኢሀሎ ክርስቶስ 
ወልደ እግዚአብሔር ዘገብሮ ለሰብእ በአርአያ ዚኣሁ። ኵሉ ውስተ እዴሁ። ውእቱ ይኴንን 
ሰማያተ ወምድረ)። 

ዘዘወትር 

እግዚአብሔር፦ የማይሾሙት ንጉሥ ነው፣ የማያበድሩት ባዕለ ጸጋ ነው። ሥልጣኑን 
የማይቀሙት ባለሥልጣን ነው። [አቤቱ] የማይጎድል መዝገብ አለህ። የችግረኞች አባት አንተ 
ነህ፣ ለተገፉት መጠጊያቸው የቤተክርስቲያን መሠረት ነህ። ከእንቅልፍ ያነቃህን የሁላችን አባት 
ሆይ ሲነጋ ሲነጋ [እየነጋ እየነጋ] እናመሰግንሀለን። አቤቱ አንተ የምትሠውር ረዳት ነህና 
ከጠላት ኀይል አድነኝ። አንተ አባታችን ነህ። አንተ በችግራችን ጊዜ የምትረዳን አምላካችን ነህ። 
አቤቱ እኛን በጎ ምግባር የሌለንን ሰዎች ብትምረን ያን ጊዜ ይቅር ባይ ትባላለህ። ባዕለ ጸጋ 
እግዚአብሔር ለሁሉ ይበቃል። ለእግዚአብሔር የተገዛ ሁሉ በኢየሱስ ክርስቶስ ዘንድ ነጻ የወጣ 

ነው። እግዚአብሔር እኔ በምድርም በሰማይም አለሁ አለ። ወርቅና ብር የእኔ ነው ለወደድኩት 
እሰጠዋለሁ። (#በግእዝ፦ ንጉሥ ዘኢይሠይምዎ ባዕል ውእቱ ዘኢይሌቅሕዎ ወዘኢየሐይድዎ 
ሥልጣኖ። መዝገብ ብከ ዘኢይቀብል። አንተ ውእቱ አበ ነዳያን ምስካዮሙ ለግፉዓን መሠረተ 
ቤተክርስቲያን። እንተ ጸብሐት ንባርከከ አበ ኵልነ ዘአንቃሕከነ እምንዋም። አድኅነኒ እግዚኦ 
እምኀይለ ጸላዒ ወፀር እስመ አንተ ረዳኢ ወመሠውር። አንተ አቡነ ወአንተ አምላክነ ወረዳኢነ 
በጊዜ ምንዳቤነ። ወለነኒ ለእለ አልብነ ምግባረ ሠናይ ለእመ መሐርከነ እግዚኦ ውእተ አሚረ 
ትሰመይ መሓሬ። እስመ ባዕል እግዚአብሔር የአክል ለኵሉ። ወኵሉ ዘተቀንየ ለእግዚአብሔር 
ግዑዝ ውእቱ በኀበ ኢየሱስ ክርስቶስ። ይቤ እግዚአብሔር አነ በሰማይ ወአነ በምድር ወርቅ 
ወብሩር ዚኣየ ውእቱ ወለዘፈቀድኩ እሁቦ አነ)። 

ቤተክርስቲያን፦ የኃጢአት ማስተሥረያ መስገጃ መለመኛ የሆነች ቤተክርስቲያንን በሰማያት 
ላለው አርአያ ትሆን ዘንድ ሠሯት። [እግዚአብሔር] ማረፊያዬ ይላታል። ማደሪያውም 
አደረጋት። አስቀድሞ በእጆቹ ሠራት። ይህቺ ጽዮን የንስር ዓይን ያላያት ቅድስት ቤተክርስቲያን 
ናት። (#በግእዝ፦ ሐነጽዋ ወሣረርዋ ለቤተክርስቲያን ከመ ትኩን አርአያ ዘበሰማያት ምስአል 
ወምስጋድ ወምስትሥራየ ኃጢአት። ምዕራፍየ ይቤላ ወማኅደሮ ረሰያ በእደዊሁ አቅዲሙ 
ሣረራ ዛ ጽዮን ቅድስት ቤተክርስቲያን እንተ ኢርእያ ዐይነ ንስር)። 

መልካም ሥራ፦ ጾምና ጸሎት ከሞት ያድናሉ። በሰማያትም ደስ ያሰኛሉ። አንተ ግን ራስህን 
ፈትን። ጾም ለምን ይጠቅማል አትበል። በጾም ኤልያስ ወደ ሰማይ ወጥቷልና ዳንኤልም 
ከአናብስት አፍ ድኗልና። ልጄ የወጣትነት ሥራን ተዋት የጽድቅ ሥራንም ተከተላት። 
በእግዚአብሔር ፊት መልካምን አስብ ክፋትንም አታድርግ። ልጄ መጻሕፍትን መመርመርን 
አትተው። በዚህ ፈሪሀ እግዚአብሔርን ታገኛለህና። ለሚወዱት ወዳዘጋጀው መንገድም 
ይመርሀል። ወዳጆቼ ወንድሞቼ ወርቅም ሆኖ ብርም ሆኖ የከበረ ልብስም ሆኖ የዚህ ዓለም 
ኑሮ ምን ይረባናል። በሞቱ ጊዜ ለሰው ምን ይጠቅመዋል። በሕይወቱ መልካምን ያደረገ ግን 
ዋጋውን ያገኛል። የሞታችሁን ቀን አታውቁምና ተዘጋጅታችሁ ኑሩ። ይቺ ጾም ለጠቢባን ደስታ 
ለሰነፎች ኀዘን ናት። (#በግእዝ፦ ጾም ወጸሎት ታድኅን እሞት ወታስተፌሥሕ በሰማያት። 
ወአንተሰ አመክር ርእሰከ ወኢትበል ምንት ይበቍዕ ጾም እስመ በጾም ኤልያስ ሰማያተ ዐርገ 
ወዳንኤል እምአፈ አናብስት ድኅነ። ወልድየ ኅድጋ ለምግባረ ውርዙት ወዴግና ለምግባረ 
ጽድቅ። ኀሊ ሠናየ ቅድመ እግዚአብሔር ኢትግበር እኩየ። ወልድየ ኢትኅድግ ተኀሦ 
መጻሕፍት እስመ በዝየ ትረክብ ፈሪሀ እግዚአብሔር ወይመርሐከ ፍኖተ ዘአስተዳለወ ለእለ 
ያፈቅርዎ። አኃውየ ፍቁራንየ ምንት ይበቍዐነ ንብረቱ ለዝንቱ ዓለም ኢወርቅ ወኢብሩር 
ወኢአልባስ ክቡር። ምንት ይበቍዖ ለሰብእ በዕለተ ሞቱ። ወዘሰ ገብረ ሠናየ በሕይወቱ ውእቱኬ 
ይነሥእ ዕሴቶ። ድልዋኒክሙ ንበሩ እስመ ኢተአምሩ ዕለተ ሞትክሙ። ዛቲ ጾም ፍሥሓ 
ለጠቢባን ለአብዳን ኀዘን)። 

ሰማዕት፦ ከዋክብት በውበታቸው ሰማይን እንደሚያስጌጧት ሰማዕታትም እንዲሁ በገድላቸው 
ቤተክርስቲያንን ያስጌጧታል። (#በግእዝ፦ በከመ ከዋክብት ያሠረግውዋ ለሰማይ በስኖሙ 
ወከማሁ ሰማዕትኒ ያሠረግውዋ ለቤተክርስቲያን በገድሎሙ)። 

ሐተታ ተፈጥሮ፦ ሰው ግን በኑሮው የሞቱን ቀን አላወቀም [አያውቅም]። ጭቃና ኩስ የሆንክ 
የሰው ልጅ ሆይ ራስህን ለምን ከፍ ከፍ ታደርጋለህ። (#በግእዝ፦ ሰብእሰ በሕይወቱ ኢያእመረ 
ዕለተ ሞቱ። ምንተ ትትሌዐል ኦ ሰብእ እንዘ ጽቡር አንተ ወኵስሕ)። 

ነገረ ክርስቶስ፦ አርአያውን ይሰጠን ዘንድ ጌታችን ስለእኛ ጾመ። ኢየሱስ ክርስቶስ ያልተሠራና 
ያልተፈተለ ልብስ ነው። ለተገፉት መጠጊያቸው ተስፋ ለቆረጡት ተስፋቸው ነው። በአዳኛችን 
በክርስቶስ በማመን ሰላምን እናግኝ። ዐይኖቹ ከወይን ይልቅ የሚያምሩ፣ ጥርሶቹ እንደበረዶ 
ነጭ የሆኑ ናቸው። ልብሱን በወይን ያጥባል። መጎናጸፊያውንም በፍሬ ደም የሚያጥብ ኢየሱስ 
ክርስቶስ ነው። የበልግ ዝናምን የሚሰጥ፣ ከምንጮች ከወንዞች ከባሕር አውጥቶ በጸደይ በጥቢ 
ውሃን የሚያፈስ ነው። (በግእዝ፦ እግዚእነ ጾመ በእንቲኣነ አርአያሁ ከመ የሀበነ። ልብስ 
ዘኢተአንመ ውእቱ ኢየሱስ ክርስቶስ ወክዳን ዘኢተፈትለ። ምስካዮሙ ለግፉዓን ተስፋሆሙ 
ለቅቡጻን። ንርከብ ሰላመ በአሚን በክርስቶስ መድኀኒነ። ጸዓዳ ስነኒሁ ከመ በረድ ወፍሡሓት 
አዕይንቲሁ እምወይን። ወየሐጽብ በወይን ልብሶ ወበደመ አስካል አጽፎ ውእቱ ኢየሱስ 
ክርስቶስ። ዘይሁብ ዝናመ ተወን ጸደየ ወመጸወ ዘያውኅዝ ማየ እምባሕር ወእምአፍላግ ወሄላ 
ለምድር)። 

🎋ታኅሣሥ 1 ዘኤልያስ🎋 

ነቢዩ ኤልያስ፦ ኤልያስ በጸሎቱ ከሰማይ ዝናምን አዘነመ። ኤልያስ በእሳት ፈረስ ሠረገላ ወደ 
ሰማይ ዐረገ። ኤልያስ በጸሎቱ ሰማይን ለጎመ። እግዚአብሔር በቀኙ ጋርዶላቸዋልና ሞትን 
ያልቀመሱ ነቢያት ሰዎች አሉ። የልዑልን ሕግ የጠበቀ የቴስብያ ሰው ክቡር ኤልያስ 
የአማልክትን ጣዖት አፈረሰ። ለእግዚአብሔርም የሰላም መሥዋዕትን አቀረበ። ከዓለም ደስታ 
የራቀ ክቡር ኤልያስ በንጽሕናና በቅድስና የሥጋውን ቤት ሠራ። በሠረገላም ወደላይ ተነጠቀ። 
የመንፈስ ቅዱስን ኀይል ታጥቆ ክቡር ኤልያስ ምኞቱን አገኘ። ሕይወቱንም እንደመላእክት 
አደረገ። ኤልያስና ዮሐንስ አኗኗራቸው አንድ ነው። አንድ ኀይልን ይለብሳሉ። የፍየል 
ሌጦዎችን ይታጠቃሉ። በወገባቸው መታጠቂያ አለ። ኑሯቸውም በገዳም ነው። (#በግእዝ፦ 
በጸሎቱ ኤልያስ እምሰማይ ዝናመ አውረደ። ኤልያስ ዐርገ ውስተ ሰማያት በሠረገላ አፍራሰ 
እሳት። ኤልያስ በጸሎቱ ለጎመ ሰማየ። ሀለዉ ዕደው ነቢያት እለ ኢጥእምዎ ለሞት እስመ 
እግዚአብሔር በየማኑ ከደኖሙ። ኤልያስ ክቡር ቴስብያዊ ዘዐቀበ ሕጎ ለልዑል ነሠተ ጣዖተ 
አማልክት ወገብረ መሥዋዕተ ሰላም ለእግዚአብሔር። በቅድስና ወበንጽሕ ምኵራበ ሥጋሁ 
ነደቀ በሠረገላ ሉዓሌ ተመጥቀ ኤልያስ ክቡር እምሐውዘ ዓለም ዘርኅቀ። ኀይለ መንፈስ ቅዱስ 
ቀኒቶ ኤልያስ ክቡር ረከበ ተምኔቶ። ከመ መላእክት አስተማሰለ ሕይወቶ። ኤልያስ ወዮሐንስ 

አሐዱ ህላዌሆሙ ወአሐደ ኀይለ ይለብሱ ዘባድወ የዐጥቁ ዐዲም ውስተ ሐቌሆሙ ወንብረቶሙ 
ገዳም)። 

🍃ታኅሣሥ 2 ዘሠለስቱ ደቂቅ🍃 

ሠለስቱ ደቂቅ፦ አናንያ፣ አዛርያና ሚሳኤል በእምነታቸው ጸሎታቸው ወደ ሰማይ ዐረገ የእሳት 
ምድጃም [የምድጃ እሳትም] አላቃጠላቸውም። የንጉሥ ቁጣ አላስደነገጣቸውም። የክርስቶስ 
ኀይል አጸናቸው። የእሳትን ኀይል በትዕግሥታቸው አጠፉ። አናንያ፣ አዛርያና ሚሳኤል 
ፊታቸውን በትእምርተ መስቀል አማተቡ። ወደእሳት ምድጃ ገቡ። ምንም የነካቸው የለም። 
(#በግእዝ፦ አናንያ ወአዛርያ ወሚሳኤል በእምነቶሙ ሰማያተ ዐርገ ጸሎቶሙ ዕቶነ እሳት 
ኢያውዐዮሙ። መዓተ ንጉሥ ኢያደንገጾሙ ወኀይለ ክርስቶስ አጽንዖሙ። አጥፍዑ ኀይለ እሳት 
በትዕግሥቶሙ። ጸለዩ አናንያ ወአዛርያ ወሚሳኤል ዐተቡ ገጾሙ በትእምርተ መስቀል ቦኡ 
ውስተ ዕቶነ እሳት ወአልቦ ዘለከፎሙ)። 

እግዚአብሔር፦ አናንያ በእሳት ምድጃ ውስጥ ሳለ ለጠላት የማትሸነፍ አንተ እግዚአብሔር ነህ 
እያለ ነገር ጀመረ። (#በግእዝ፦ ከሠተ አፉሁ አናንያ በውስተ እቶነ እሳት እንዘ ይብል አንተ 
እግዚአብሔር ዘኢትትመዋዕ ለፀር)። 

🌿ዘስብከት🌿 

ነገረ ክርስቶስ፦ እግዚአብሔር ከእኛ ጋር ሳለ ማንም አይችለንም። በነቢያት ስሙ የተሰበከ 
አማኑኤል እግዚአብሔር ነው። ወልድ በክብር እንደሚመጣ ነቢያት ዜናን ነገሩን። ከዓለም 
በፊት የነበረውን የሚያድን ልጁን እንሰብካለን። ከሙሴ ሕግ እስከ ነቢያት ድረስ ስለአንዱ 
ስለእግዚአብሔር ልጅ መምጣት ነቢያት አስተማሩ። በኦሪት ሕግ የተነገረውን፣ ለጽዮን የደስታ 
ዜና የሚናገረውን የሰንበት ጌታ መምጣቱን ነቢያት አስተማሩ። ነቢያት ሰበኩት ምስክርም 
ሆኑት ወላዲ አብንም እጅህን ላክ አሉት። ክርስቶስ በቀጠሮው መጣ። በመስቀሉ እኛን 
የተቤዠንን እርሱን መድኀኒታችንን እንሰብካለን። ከሰማያት ወረደ ምድራዊት የሆነች 
ሥጋችንንም ተዋሐደ። የመድኀኒታችን የኢየሱስ ክርስቶስን መምጣቱንና ማዳኑን ስበኩ። እስከ 
ምድር ጫፍ እስኪሰማ ድረስ ስበኩ። ወልደ እግዚአብሔር ያዘኑትን ያረጋጋ ዘንድ የተበተኑትን 
ይሰበስብ ዘንድ መጣ። ሰላማዊ [ክርስቶስ] ሰላምን ያደረግ ዘንድ መጣ። (#በግእዝ፦ እንዘ 
እግዚአብሔር አምላክነ ምስሌነ አልቦ ዘይክለነ። እግዚአብሔር ውእቱ አማኑኤል ስሙ ዘተሰብከ 
በነቢያት። ዜነዉነ ዜና ነቢያት ከመ ይመጽእ ወልድ በስብሐት። ወልዶ መድኅነ ንሰብክ 
ዘእምቅድመ ዓለም ሀሎ። እምኦሪተ ሙሴ እስከ ነቢያት ሰበኩ ምጽአቶ ለዋሕድ ለወልደ 
እግዚአብሔር። ዘተነግረ በሕገ ኦሪት ምጽአቶ ሰበኩ ነቢያት እግዚኣ ለሰንበት ዘይዜንዋ ለጽዮን 
ቃለ ትፍሥሕት በነቢያት ተሰብከ። ነቢያት ሰበክዎ ሰማዕተ ኮንዎ ፈኑ እዴከ ለወላዲ 
ይብልዎ። ክርስቶስ መጽአ በዕድሜሁ። ኪያሁ ንሰብክ መድኅነ ለዘበመስቀሉ ቤዘወ ኪያነ። 
እምሰማያት ወረደ ወለብሰ ሥጋነ ምድራዊተ። ስብኩ ምጽአቶ ዜንዉ አድኅኖቶ ለመድኀኒነ 

ክርስቶስ። ስብኩ ይሰማዕ እስከ አጽናፈ ምድር። ወልደ እግዚአብሔር መጽአ ኀቤነ ያስተጋብእ 
ዝርዋነ ይናዝዝ ኵሎ ኅዙናነ። ይግበር ሰላመ መጽአ ሰላማዊ)። 

🌱ዘክብረ ቅዱሳን🌱 

ነገረ ክርስቶስ፦ የጻድቃን ሞገሳቸውና ክብራቸው ክርስቶስ ወደ ዓለም መጣ። በእንጨት 
መስቀል ላይ ይሰቀል ዘንድ ከሰማያት መጣ። ከዓለም በፊት የነበረ እስከ ዘለዓለም የሚኖር 
ወልድን እንሰብካለን። ይህም ለቅዱሳን ክብር ይሆን ዘንድ የላክኸው ልጅህ ነው። ጻድቃን 
የሚመጣው ይምጣና ዓለምን ያድን አይዘግይ እያሉ ለመኑ። የነፍስ መምህር የጻድቃን መሪ 
ልጁን ቤዛችንን ላከ። (#በግእዝ፦ ሞገሶሙ ወክብሮሙ ለጻድቃን ክርስቶስ መጽአ ውስተ ዓለም። 
እምሰማያት መጽአ ከመ ይሰቀል ዲበ ዕፀ መስቀል። ንሰብክ ወልደ ዘእምቅድመ ዓለም ሀሎ 
ወይሄሉ እስከ ለዓለም። ዝኬ ውእቱ ወልድከ ዘፈኖኮ ውስተ ዓለም ለክብረ ቅዱሳን። ሰአሉ 
ወይቤሉ ጻድቃን ይምጻእኬ ዘይመጽእ ወኢይጎንዲ ከመ ያድኅን ዓለመ። ሐዳፌ ነፍስ ለጻድቃን 
መርሕ ቤዛነ ኪያሁ ወልዶ ፈነወ)። 

🍀ታኅሣሥ 18 ዘሰላማ🍀 

አባ ሰላማ፦ የጌታችንን የወንጌል ብርሃን የገለጠልን አባ ሰላማ ንዑድ ክቡር ነው። የአባ ሰላማ 
ከሣቴ ብርሃን ስሙ ፍሬምናጦስ ነው። ወንጌልን ይሰብክ ዘንድና ብርሃንን ይገልጥ ዘንድ ወደ 
ምድራችን የተላከ ታላቅ ጳጳስ አባ ሰላማ ንዑድ ክቡር ነው። (#በግእዝ፦ ብፁዕ ውእቱ አባ ሰላማ 
ከሠተ ለነ ብርሃነ ዜናሁ ለመድኀኒነ። ፍሬምናጦስ ስሙ ለአባ ሰላማ ከሣቴ ብርሃን። ብፁዕ 
ውእቱ አባ ሰላማ ዐቢይ ጳጳስ ዘተፈነወ ውስተ ምድርነ ከመ ይስብክ ዜናሁ ወይክሥት 
ብርሃነ)። 

☘ታኅሣሥ 19 ዘገብርኤል☘ 

እግዚአብሔር፦ [ስለ እግዚአብሔር] አንተ ግን ለማወቅ ብትፈልን በምድር ያለ ኅሊናን ተውና 
ከዋክብትንና መኖሪያቸውን አልፈህ ከዚህ ሁሉ ከፍ ብለህ በልብህ የማይከፈል ሦስት የሆነ 
አንድ [ጌታን] አስብ። (#በግእዝ፦ ወአንተሰ ለእመ ትፈቅድ ታእምር ኅድግ ኅሊና ዘበምድር 
ወዕድዎሙ ለከዋክብት ስነ ሥርዓቶሙ ወኑባሬሆሙ እምዝንቱ ኵሉ ተልዒለከ በልቡናከ ኀሊ 
አሐደ ሥሉሰ ዘኢይሴደቅ)። 

ነገረ ማርያም፦ ገብርኤል ማርያምን ልጅ ትወልጃለሽ እያለ አበሠራት። ሚካኤል መልአክ 
በክንፉ ተሸከማት። የደመና መጋረጃ ሠወራት። በደል የሌለባት በድንግልና ንጽሕት የሆነች 
ናት። ወልድ ከእርሷ ተወለደ። ኢሳይያስ አዲስ ጥጃ አላት። ድንግል ማርያም ሐርን ለደብተራ 
እየፈተለች ሳለ ገብርኤል የፍቁር ወልድን መምጣት አበሠራት። ሶልያና ወርቅን እየፈተለች ሳለ 
ገብርኤል የደስታ ብሥራትን አበሠራት። ማርያም ግን ይህንን ሁሉ ትጠብቀው ነበር። 
ይኸውም ገብርኤል የነገራት የተረዳ ነገር ነው። የዳዊት ልጅ በቤተ መቅደስ ያደገች ብልኻተኛና 

ትሑት ናት። በእውነት ዕፀ ጳጦስ ለሆነች ለድንግል ማርያም የወልድን መምጣት ሰበከ። 
ማርያም ገብርኤልን ሰላም ለአንተ ይሁን ለላከህም ሰላም አለች። ቃልህን አሰማኝ ድገምልኝ 
ድገምልኝ አለችው። (#በግእዝ፦ አብሠራ ገብርኤል ለማርያም ወይቤላ ትወልዲ ወልደ። 
ሚካኤል መልአክ በክነፉ ፆራ መንጦላዕተ ደመና ሠወራ ንጽሕት በድንግልና አልባቲ ሙስና 
ወልድ ተወልደ እምኔሃ። ኢሳይያስ ይቤላ ሐዳስዩ ጣዕዋ። እንዘ ትፈትል ድንግል ሜላተ 
ለደብተራ ምጽአተ ፍቁር ገብርኤል አብሠራ። ገብርኤል አብሠራ ብሥራተ ፍሥሓ ጥዩቀ 
ለሶልያና እንዘ ትፈትል ወርቀ። ማርያምሰ ሀለወት ተዐቅብ ዘንተ ኵሎ ዝኬ ውእቱ ገብርኤል 
ዘዜነዋ ጥዩቀ። ጠባብ ወትኅት በቤተመቅደስ ዘልህቀት ወለተ ዳዊት። ዕፀ ጳጦስ እንተ በአማን 
ገብርኤል ሰበከ ላ ዜና። ትቤሎ ማርያም ለገብርኤል ሰላም ለከ ወሰላም ለዘፈነወከ ድግም ድግም 
ዜናከ ወአስምዐኒ ቃለከ)። 

ገብርኤል፦ ገብርኤል ወደ ማርያም ተላከ የቃልን መምጣትም ለእርሷ ሰበከ። በምድር ላይ ሁሉ 
የደስታ ቃልን የሚናገር ገብርኤል ወደ ገሊላ ሀገር ወደ ማርያም መጣ። የተላከበትን ነገር ሁሉ 
በደስታ ነገራት። ወገቡም ጭኑም በአፌዝ ወርቅ [ያሸበረቀ] ገብርኤል የሚባል አንድ መልአክ 
አለ። ገብርኤል ማለት አምላክ የሆነ ሰው፣ ሰው የሆነ አምላክ ማለት ነው። የቃልን ሰው 
መሆን ለድንግል ይሰብክ ዘንድ ከእግዚአብሔር የተላከ መልእክተኛ ነው። ትርጓሜው አምላክ 
የሆነ ማርያምን ሰላም ያላት ገብርኤል የሚመጣውን ታላቅ ጠባቂ ሰላምታን አስቀድሞ ነገራት። 
የመላእክት ክብራቸው እንደ መንኰራኵር ወረደ። ሙሴን በዕፀ ጳጦስ መካከል የተናገረው 
የእግዚአብሔር መልአክ ወደ ድንግል ማርያም ወረደ። (#በግእዝ፦ ተፈነወ ገብርኤል ኀበ 
ማርያም ድንግል ሰበከ ላቲ ምጽአቶ ለቃል። ገብርኤል መጽአ ዘይዜኑ ቃለ ትፍሥሕት 
ወሐሴት ውስተ ኵሉ ምድር ኀበ ማርያም ሀገረ ገሊላ አብሠራ ዘለአኮ ኵሉ ነገራ። አልኆሲሶ 
በዕዝና ኵሎ ዘለአኮ ነገራ። ወሀሎ አሐዱ መልአክ ዘስሙ ገብርኤል ሐቌሁኒ ወአቍያጺሁኒ 
በወርቀ አፌዝ። ገብርኤል ብሂል ብእሲ ወአምላክ እምኀበ እግዚአብሔር ዘተፈነወ ላእክ ሥጋዌ 
ቃል ለድንግል ይስብክ። ገብርኤል ስሙ ዘአምኃ ለማርያም ዘበትርጓሜሁ አምላክ ውእቱ 
አቅዲሙ ዜነዋ አምኃሁ ለዘይመጽእ ዐቢይ ኖላዊ። ክብሮሙ ለመላእክት ከመ መንኰራኵር 
ወረደ መልአከ እግዚአብሔር ኀበ ማርያም ድንግል ዘተናገሮ ለሙሴ በኀበ ዕፀ ጳጦስ)። 

ነገረ ክርስቶስ፦ ኀጢአትን ይቅር የሚል የአንበሳ ልጅ አንበሳ ወልድ ተወለደ። የመላእክት 
ክብራቸው የዓለም ሁሉ ደስታ መጣ። ብርሃንን እንደ ልብስ የሚጎናጸፍ መድኀኒታችን በዳዊት 
ሀገር ተወለደልን። የገብርኤል ጌታው ከሰማይ ወደ ምድር ወረደ። አኗኗሩ ከዓለም በፊት 
የነበረው እግዚአብሔር የእርሱን መምጣት ይሰብክ ዘንድ ላከው። (#በግእዝ፦ ተወልደ አንበሳ 
ዕጓለ አንበሳ ወልድ ዘይሠሪ አበሳ። ክብሮሙ ለመላእክት መጽአ ፍሥሓ ውስተ ዓለም። 
እግዚኡ ለገብርኤል ወረደ እምሰማይ ዲበ ምድር። ተወልደ ለነ መድኅን በሀገረ ዳዊት 
ዘይትዐፀፍ ብርሃነ ከመ ልብስ። ዘእምቅድመ ዓለም ህላዌሁ ፈነዎ ለገብርኤል ይስብክ ምጽአተ 
ዚኣሁ)። 

🌴ዘብርሃን🌴 

ነገረ ክርስቶስ፦ ወደ ዓለም የመጣው ብርሃን የጽዮን በኵር ይባላል። ከሁሉ በላይ የሆነ ከላይ 
የመጣ [ወልድ] ለሁሉ አበራ። በጻድቃን ላይ የሚያበራ የቅዱሳን መምህር ነው። የኅሊናችንን 
ጨለማ የሚያበራልን ዓለምንም ይቤዥ ዘንድ ወደ እኛ የመጣ ከብርሃን የተገኘ ብርሃን ነው። 
እውነትን የሚለብስ እውነተኛ አምላክ ነው። ኢየሱስ ክርስቶስ ወደ ዓለም መጥቷልና ኑ 
በብርሃኑ እንመላለስ። ብርሃን ወደ ዓለም መጥቷልና ከዛሬ ጀምሮ መጻተኛና ስደተኛ 
አይደለንም። በጨለማ ሳለን ብርሃን ወጣልን የሚያድነንም ወደ እኛ መጥቶ ተወለደልን። 
ኃጢአታችንም ተሻረልን። የሰማያት ኀይልና ፍጥረት ሁሉ እርሱን የሚያመሰግኑት ክርስቶስ 
ነው። ሕይወትን የሚያድል እርሱ ወደእኛ መጣ። ሙሴ የሰበከው የይስሐቅ ቤዛ ይህ ልጅህ 
ነው። የማይጨልም ብርሃንን ሰጠኸን። የአብ የምክሩ አበጋዝና ልጁ እርሱ [ክርስቶስ] ነው። 
ጥበብ፣ ምክር፣ የክብር ብርሃንና ለእኛ የተሰጠ የተሠወረ መዝገብ ነው። የእግዚአብሔር 
ቤተሰቦች ነን እንጂ ስደተኛና መጻተኛ አይደለንም። የሚያድን ልጁን ልኮልናልና። ጨለማን 
ያስወገደ ብርሃን እነሆ የእግዚአብሔር በግ ነው። እንደ ዕጣን ንጹሕ የሆነ እንደ ፀሐይ ብሩህ 
የሆነ የጻድቃን ብርሃናቸው ኢየሱስ ክርስቶስ ነው። ኢየሱስ ክርስቶስ ከብርሃን የተገኘ ብርሃን 
ነው። በጻድቃን ላይ የሚያበራ ብርሃንና የሰላማችን ምልክት ነው። (#በግእዝ፦ ብርሃን ዘመጽአ 
ውስተ ዓለም በኵረ ጽዮን ይሰመይ። ዘመጽአ እምላዕሉ እመልዕልተ ኵሉ ወበምጽአቱ አብርሀ 
ለኵሉ። ዘያበርህ ላዕለ ጻድቃን መምህረ ቅዱሳን። ብርሃን ዘእምብርሃን ዘመጽአ ኀቤነ ከመ 
ይቤዙ ኵሎ ዓለመ ወያበርህ ጽልመተ ኅሊናነ። አምላክ ማእምር ዘይለብስ ጽድቀ። እስመ 
ኢየሱስ ክርስቶስ መጽአ ውስተ ዓለም ንዑ ናንሶሱ በብርሃኑ። እምይእዜሰ ኢኮነ ነግደ ወፈላሴ 
ብርሃን መጽአ ውስተ ዓለም። እንዘ ሀሎነ ውስተ ጽልመት ሠረቀ ለነ ብርሃን ወሠረፀ ለነ 
መድኅን መጽአ ኀቤነ ወጎየ ኃጢአትነ። ክርስቶስ ውእቱ ንጉሠ ስብሐት ዘኪያሁ ይሴብሑ ኀይለ 
ሰማያት ኵሉ ኀይል ወኵሉ ፍጥረት መጽአ ኀቤነ ዐሣዬ ሕይወት። ቤዛሁ ለይስሐቅ ዝኬ 
ውእቱ ወልድከ ዘሙሴ ሰበከ። ብርሃን ዘኢይጸልም ጸጎከነ። ወልዱ መልአከ ምክሩ ለአብ። ጥበብ 
ወምክር ወብርሃነ ክብር መዝገብ ኅቡዕ ዘተውህበ ለነ። ኢኮነ ነግደ ወፈላሴ ሰብአ ቤቱ 
ለእግዚአብሔር ንሕነ። እስመ ፈነወ ለነ ወልዶ መድኅነ። ብርሃን ዘሰደዶ ለጽልመት ነዋ በግዑ 
ለእግዚአብሔር። ንጹሕ ከመ ዕጣን ብሩህ ከመ ፀሐይ ብርሃኖሙ ለጻድቃን ውእቱ ኢየሱስ 
ክርስቶስ። ብርሃን ዘእምብርሃን ውእቱ ኢየሱስ ክርስቶስ። ትእምርተ ሰላምነ ብርሃን ዘያበርህ 
ላዕለ ጻድቃን)። 

🍇ዘኖላዊ🍇 

ነገረ ክርስቶስ፦ የፈረሰውን ይሠራ ዘንድ፣ ነፍሳትንም ይቤዥ ዘንድ ቸር እረኛ [ክርስቶስ] 
ከሰማይ ወረደ። ሰላምን ያደርግ ዘንድ ዓለምን ሁሉም ያድን ዘንድ ከዳዊት ዘር የመጣ እረኛ 
[ክርስቶስ] ነው። አብን ላኪ እንደሆነ እናምናለን። ወልድን ተላኪ እንደሆነ እናምናለን። መንፈስ 
ቅዱስን የሚያድን [የሚያኖር] እና በሰማይ ያለ ታላቅ እረኛ [ጠባቂ] እንደሆነ እናምናለን። 
የሰማያት ሰማይ የማይችለው ምድርም የማይበቃው [ጌታ] እንዴት የድንግል ማሕፀን 
ተሸከመው!!! አልጫውን የሚያጣፍጥ ጨው [ክርስቶስ] ነው። ለአሕዛብ ያበራ ዘንድ ቃል 

ከሰማያት ወረደ። (#በግእዝ፦ እምሰማይ ወረደ ኖላዊ ኄር ከመ ይቤዙ ነፍሳተ ወይሕንፅ 
ዘተመዝበረ። ኖላዊ ዘመጽአ እምዘርዐ ዳዊት ይግበር ሰላመ ወያድኅን ኵሎ ዓለመ። ነአምን አበ 
ፈናዌ ወልደ ተፈናዌ መንፈስ ቅዱሰ ማሕየዌ ዐቢየ ኖላዌ ሰማያዌ። ዘሰማየ ሰማያት ኢያገምሮ 
ወምድርኒ ኢየአክሎ እፎ እንከ ማሕፀነ ድንግል ፆሮ። ፄው ዘአጥዐሞ ለልሱሕ። እምሰማያት 
አይኅዐ ቃል ከመ ያብርህ ሎሙ አሕዛብ)። 

ትርጓሜ፦ የያዕቆብን ደም ግባት የወደደ [እግዚአብሔር] ነው። የያዕቆብ ደም ግባት [ውበት] 
ያላትም መድኀኔዓለም ክርስቶስ ከማርያም የነሣት ሥጋ ናት። (#በግእዝ፦ ሥኖ ለያዕቆብ 
ዘአፍቀረ። ወሥኑሰ ለያዕቆብ ዘይቤ ይእቲ ሥጋ እንተ ነሥኣ መድኅን እማርያም)። 

🍎ዘመርዓዊ🍎 

ነገረ ክርስቶስ፦ ከዳዊት ዘር የመጣ ሰማያዊ ሙሽራን ኑ እንቀበል። የሁሉ ደስታ የሚሆን 
ሙሽራ ደርሷልና ኑ ለመቀበል እንሒድ። ከሴት ተወልዶ የኦሪትን ሕግ ፈጸመ። የአባቱን 
ፈቃድ ይፈጽም ዘንድ ወልድ በጊዜው ጊዜ [በቀጠሮው] ተወለደ። (#በግእዝ፦ ንዑ ንትቀበል 
መርዓዌ ሰማያዌ እምዘርዐ ዳዊት ዘመጽአ። ንዑ ንሑር ውስተ ቀበላሁ መርዓዊ በጽሐ ፍሥሓ 
ለኵሉ። ተወልደ እምብእሲት ወገብረ በሕገ ኦሪት። ከመ ይፈጽም ፈቃደ አቡሁ ወልድ ተወልደ 
በዕድሜሁ)። 

🌺ዘጌና🌺 

ነገረ ክርስቶስ፦ ሰማይንና ምድርን የፈጠረ ከድንግል ተወለደ። ከሰማያት ወረደ በድንግል 
ማሕፀንም አደረ። መምጣቱ ድንቅ ነው። መወለዱም ድንቅ ነው። መድኀኒታችን በተድላ 
መለኮት ተወለደ። እነሆ የዓለም መድኀኒት ተወለደ። መድኀኒታችን ተወልዷልና ዛሬ ታላቅ 
ደስታችን ነው። [ሰብአ ሰገል] ስለክህነቱ ዕጣን አገቡለት ስለመንግሥቱ ወርቅ አመጡለት። 
ከክብር ዙፋኑ ሳይለይ ከዳዊት ዘር በሰው ሥጋ የተወለደ ወልድን እንሰብካለን። (#በግእዝ፦ 
ዘሰማየ ገብረ ወምድረ ሣረረ እምድንግል ተወልደ። እምሰማያት ወረደ ውስተ ማሕፀነ ድንግል 
ኀደረ። መንክር ምጽአቱ ወመንክር ልደቱ። ወተወልደ መድኀኒነ በተድላ መለኮት። ወነዋ 
ተወልደ መድኀኔዓለም። ዮምሰ ዐባይ ትፍሥሕትነ እስመ ተወልደ መድኀኒነ። ዕጣነ ያበውኡ 
በእንተ ክህነቱ ወርቀ ያመጽኡ በእንተ መንግሥቱ። ንሰብክ ወልደ እምዘርዐ ዳዊት ዘመጽአ 
ወተወልደ በሥጋ ሰብእ እንዘ ኢየዐርቅ እመንበረ ስብሐቲሁ)። 

🌸ዘልደት🌸 

ነገረ ክርስቶስ፦ እናቱ በድንጋይ በረት አስተኛችው የበለስ ቅጠልም አለበሰችው። መድኀኒታችን 
ተወልዷልና እንግዲህ ሰላምን እንከተል። ክርስቶስ ከድንግል ስለተወለደ ዛሬ ደስታ ሆነ። 
የልደቱ ምስጋና በእውነት ድንቅ ነው። አዳኝ የሆነ ጌታ በበረት ተኛ በጨርቅም ተጠቀለለ። 
የዓለም ሁሉ መድኀኒት [ቤዛ] ዛሬ ተወለደ። ዛሬ መላእክት በሰማያት ይደሰታሉ። (#በግእዝ፦ 

አስከበቶ እሙ ውስተ ጎለ ዕብን ከደነቶ እሙ ቈጽለ በለሶን። ይእዜኒ ለሰላም ንትልዋ መድኀኒነ 
ተወልደ ነዋ። ዮም ፍሥሓ ኮነ በእንተ ልደቱ ለክርስቶስ እምድንግል። አማን መንክር ስብሐተ 
ልደቱ። በጎል ሰከበ በአጽርቅት ተጠብለለ እግዚእ ወመድኅን ቤዛ ኵሉ ዓለም ዮም ተወልደ። 
ዮም ይትፌሥሑ መላእክት በሰማያት)። 

🌼ዘሕፃናት🌼 

ነገረ ክርስቶስ፦ ሕፃንን [ክርስቶስን] አግኝተው ሰብአ ሰገል ተደሰቱ። ሕፃናትን በእናታቸው 
ማሕፀን የሚስል ክርስቶስ ተወለደልን። (#በግእዝ፦ አንፈርዐፁ ሰብአ ሰገል ረኪቦሙ ሕፃነ። 
ተወልደ ለነ ክርስቶስ ዘይሥዕሎሙ ለሕፃናት)። 

🌻ጥር 1 ዘእስጢፋኖስ🌻 

እስጢፋኖስ፦ የሰማዕታት መጀመሪያ እስጢፋኖስ ለሰዎች ምሕረትን የሚለምን ነው። በመልካም 
ትዕግሥቱ ዲያቆን ሆነ በሃይማኖትም ሰማዕት ነው። ዲያቆን እስጢፋኖስ እንደ ስንዴ ቅንጣት 
ፍሬው የበዛ ነው። እስጢፋኖስ በሃይማኖት አበባ አጌጠ አምላኩን በመውደድ ሞትን ወደደ። 
ስለእውነትና ስለሕይወት ደሙን አፈሰሰ። የዲያቆናት አለቃ እስጢፋኖስን ሾሙት። (#በግእዝ፦ 
እስጢፋኖስ ቀዳሜ ሰማዕት ዘይስእል ምሕረተ ለሰብእ። ሰማዕተ ኮነ በሃይማኖት ወዲያቆነ ኮነ 
በሥ[ስ]ነ ትዕግሥት። እስጢፋኖስ ዲያቆናይ ፍሬሁ ጽፉቅ ከመ ሠዊተ ሥርናይ። እስጢፋኖስ 
በጽጌ ሃይማኖት ተሠርገወ በፍቅረ አምላኩ መዊተ ፈተወ። በእንተ ጽድቅ ወሕይወት ደሞ 
ከዐወ። ሤምዎ ለእስጢፋኖስ ርእሰ ዲያቆናት)። 

ነገረ ክርስቶስ፦ በመወለድ ብቸኛ የሆነ [የሠለጠነ] ኢየሱስ ክርስቶስ ከድንግል ተወለደ። 
በመወለዱም ደስታና ሰላም ሆነ። ሰማይን የዘረጋ በበረት ተኛ። ከእናቱ ጡት ወተትን ጠባ። 
ኢሳይያስ በትንቢቱ እንደተናገረ ለነፍስ ዋስ የሚሆን [ክርስቶስ] የሥጋ ልብስን ለብሶ ከድንግል 
ተወለደ። ወልድ በክብር በምስጋና እንደሚመጣ ነቢያት ትንቢትን ነገሩን። አንቺም የሳይዳ 
ምድር ቤተልሔም ከአንቺ የይሁዳ ንጉሥ ይወጣል። የጢሮስ ቆነጃጅትም ያን ጊዜ ይሰግዳሉ። 
ነጻነትን ይሰብክ ዘንድ ዓለምንም ያድን ዘንድ ሕፃን ተወለደልን። ዲያቆናትን ቀሳውስትንና 
ጳጳሳትን የሚሾም ወልድ ተወለደ። (#በግእዝ፦ ተወልደ እምድንግል ብሑተ ልደት ውእቱ 
ኢየሱስ ክርስቶስ። በልደቱ ኮነ ፍሥሓ ወሰላም። ሰማየ ዘረበበ ውስተ ጎል ሰከበ እምአጥባተ 
እሙ ጠበወ ሐሊበ። ኢሳይያስ በትንቢቱ በከመ ደረሰ ተወልደ እምድንግል ዘይትሐበይ ነፍሰ 
ተዐጺፎ ዘባሦር አልባሰ። ዜነዉነ ዜና ነቢያት ከመ ይመጽእ ወልድ በስብሐት። ወአንቲኒ 
ቤተልሔም ምድረ ሳይዳ እምኔኪ ይወፅእ ንጉሠ ይሁዳ አዋልደ ጢሮስ አሜሃ ይሰግዳ። ሕፃን 
ተወልደ ለነ ከመ ይቤዙ ኵሉ ዓለመ ይስብክ ግዕዛነ። ወልድ ተወልደ ዘይሠይም ጳጳሳተ 
ቀሳውስተ ወዲያቆናተ)። 

💐ጥር 3 ዘመጣዕ💐 

አባ መጣዕ (አባ ሊባኖስ)፦ [መጣዕ] ስለእውነትና ስለሕይወት ራሱን ድኻ ያደረገ ከዓለም 
ደስታም የሸሸ ነው። መጣዕ ደሜ ከፈሰሰበት ሥጋዬ ከተቀበረበት በዚያ በረከት ይሁን አለ። 
በመልካም ሥራ የተመረጥክ ሊባኖስ ሆይ ስለእኛ ወደ አዶናይ ለምንልን። (#በግእዝ፦ በእንተ 
ጽድቅ ወሕይወት ርእሶ ዘአንደየ እምሐውዘ ዓለም ዘጎየ። ይቤ መጣዕ ኀበ ተክዕወ ደምየ 
ወተቀብረ ሥጋየ ህየ ይኩን በረከተ። ሊባኖስ ኅሩይ በምግባረ ሠናይ ርሡይ ሰአል ወጸሊ 
በእንቲኣነ ኀበ አዶናይ)። 

ነገረ ክርስቶስ፦ ሥርዓትን ይተክል ዘንድ ቅዱሳንንም ይመራ ዘንድ ከሰማይ ወደ ምድር ወረደ። 
ለዓለም ሁሉ የሚነግሥ የቅዱሳን ክብር አዳኝ ወልድ በበረት ተኛ። ከተሠወሩት ይልቅ 
የተሠወረ እውነተኛ እግዚአብሔር ለቅዱሳን ተገለጠ። ከያዕቆብ ወገን የወጣ የቅዱሳን ፀሐይ 
ክርስቶስ የሃይማኖት ጥሩር ነው። (#በግእዝ፦ ሥርዓተ ይትክል ቅዱሳነ ይምራሕ ወረደ 
እምሰማይ ዲበ ምድር። ወልደ መድኅን ክብረ ቅዱሳን ዘይነግሥ ለኵሉ ዓለም ሰከበ በጎል። 
ዘኅቡዕ እምኅቡዓን ተከሥተ ለቅዱሳን እግዚአብሔር ዘበአማን። እምቤተ ያዕቆብ ዘሠረቀ ፀሐየ 
ቅዱሳን ክርስቶስ ድርዓ ሃይማኖት)። 

መንግሥተ ሰማያት፦ ከእውነተኛ ሰዎች ነፍስ ጋር ሁሉ እንገባባት ዘንድ የእኛስ ሀገራችን ከላይ 
ያለችዋ መንግሥተ ሰማያት ናት። (#በግእዝ፦ ወለነሰ ሀገሪትነ እንተ እምላዕሉ ቅድስት ይእቲ 
ከመ ንባእ ምስለ ነፍሰ ኵሎሙ ሰብእ ጻድቃን)። 

🌷ጥር 4 ዘዮሐንስ🌷 

ዮሐንስ ወንጌላዊ፦ የነጎድጓድ ልጅ ዮሐንስ ሆይ ትማልድልን ዘንድ እንለምንሃለን። የጥበባት 
ባሕር፣ የልሳናት አባት፣ ከፍ ብሎ የሚበር ንስር፣ ወንጌላዊ፣ ምሥጢርን ያየ፣ ነገሩ በመለኮት 
ጨው የጣፈጠ ነው። በእጁ የወንጌልን ቃላት እየጻፈ አየራትን ያያል ምሥጢራትን ይናገራል። 
ሞትን ያልቀመሰ ዮሐንስ ድንግል ወገቡን በጌታው መታጠቂያ ታጠቀ። በቅድስና ያጌጠ፣ 
በድንግልና የጸና ዮሐንስ ስድብን እየታገሠ እስኪያሳምናት ድረስ በማንደጃ ቤት ለሮምና 
አገለገለ። ከልጅነቱ ጀምሮ ያለበደል ያደገ፣ ከእሳት አጠገብ የተቀመጠ ዮሐንስ ነው። [ዮሐንስ 
ሆይ] በስብከትህ አብርተሀልና ኮከብ ብለን ጠራንህ። ደስ የሚያሰኝ ምሥጢርን ያየህ በምድር 
ያለህ መልአክ ነህ። ከአማረ የዮሐንስ አፍ ሽቱ ተገኘ። እነሆ በወንድሞች መካከል ወንጌልን 
የሚሰብክ ነው። ወልድ መረጠህ በአፉም ሳመህ። ሐዋርያት በመልካም ሥራህ ያመሰግኑሀል 
በቃልህ ጣዕምም ይደሰታሉ። አቡቀለምሲስ የማርያም ልጅ የመረጠው ሐዋርያና ድንግል ነው። 
(#በግእዝ፦ አስተምሕር ለነ ሰአልናከ ወልደ ነጎድጓድ ዮሐንስ። ባሕረ ጥበባት አበ ልሳናት ንስር 
ሠራሪ ልዑለ ስብከት ዮሐንስ ወንጌላዊ ረዓዬ ኅቡዓት ነገሩኒ ቅሱም በፄወ መለኮት። ይኔጽር 
አየራተ ይነግር ኅቡዓተ እንዘ ይጽሕፍ በእደዊሁ ዘወንጌል ቃላተ በቅናተ እግዚኡ ሐቌሁ ቀነተ 
ዮሐንስ ድንግል ዘኢጥዕመ ሞተ። ዮሐንስ ሥርግው በቅድስና ዮሐንስ ቅኑት በድንግልና ውስተ 
ቤተ ምንዳድ ተቀንየ ለሮምና እንዘ ይትዔገሥ ጽእለተ እስከ አእመና። ዮሐንስ ውስተ ሕፅነ 
እሳት ዘረፈቀ እንበለ ርስሐት እምንዕሱ ዘልህቀ። ኮከበ ሰመይናከ እስመ አብራህከ በስብከትከ። 

መልአክ ዘበምድር ረዓዬ ምሥጢር ምዑዝ። እምአፈ ዮሐንስ ሥርግው ተቀስመ አፈው ሰባኬ 
ወንጌል ነዋ በማዕከለ አኃው። ኀረየከ ወልድ ወሰአመከ በአፉሁ። ይዌድሱከ ሐዋርያት በእንተ 
ሥነ ግብርከ ወይትፌግዑ በጣዕመ ቃልከ። አቡቀለምሲስ ድንግል ወሐዋርያ ዘኀረዮ ወልደ 
ማርያ)። 

🌾ዘሰንበት🌾 

ነገረ ክርስቶስ፦ ፀሐይ ወጣ። ጌታ ተገኘ። አምላክ ተመሰገነ ከቅድስት ድንግልም ተወለደ። 
መለኮቱ አልጠፋም። (#በግእዝ፦ ፀሐይ ሠረቀ ወእግዚእ ተረክበ ወአምላክ ተአኵተ ወተወልደ 
እምቅድስት ድንግል እስመ መለኮቱ ኢማሰነ)። 

🎋ዘዘወትር🎋 

ነገረ ክርስቶስ፦ [ኢየሱስ] ኪሩቤል ሳያዩት የድንግልን ቁልፍ ሳይከፍት ወደ ዓለም መጣ። 
ማደርያው ኢዮር ዙፋኑ ኪሩቤል የሆኑለት እግዚአብሔር ከእርሷ ሰው የሆንኩባትን ድንግልን 
እኔ ራሴ በእጄ ፈጠርኳት አለ። በአካል ሦስት የሆነ ማለትም አብ ወልድ መንፈስ ቅዱስ 
የተባለ እግዚአብሔር በባሕርይ አንድ ነው። ኢየሱስ ክርስቶስ የገነት ምንጭ፣ የሕይወት ውሃ 
ጉድጓድ ነው። አብ ልጁን በብዙዎች ዘንድ በኵር ትሆን ዘንድ ና ከሰማይ ወደ ምድር ውረድ 
አለው። [ክርስቶስ] የዋህ በግ፣ ንጹሕ ዕንቍ ነው። ከዳዊት ዘር የተገኘ ዕንቍ ነው። ሕፃናትን 
በማሕፀን ውስጥ የሚፈጥር፣ ዳዊት የዘመረለት፣ ነቢያት የሰበኩት [ክርስቶስ] ከሰማያት ወደ 
ምድር ወረደ። የጠፋውን ያገኝ ዘንድ ወልድ ምድራዊት በሆነች በሥጋ ተሰቀለ። እሺ ብሎ 
መጥቶ ሥጋችንን ተዋሐደ። በዚህች ከአዳም በነሣት ሥጋም ተሰቀለ። ከዕሴይ ሥር የክብር 
ፍሬ ወጣ። በቃሉ የሚያድን ጌታ ልደቱ እውነት ነው። በምድር መካከል መድኀኒትን አደረገ። 
ቅዱሳት እጆቹን በመስቀል እንጨት ላይ ዘረጋ። የሚያምንበት አይታወክም አይደነግጥምም። 
የርስታችን ፈለማ ፍጹም ውበታችንና ሽልማታችን ኢየሱስ ክርስቶስ ነው። አባታችን አዳምን 
ከልጅህ እወለዳለሁ አልከው። ቃልህ አልታበለም እውነት ሆነ። እርሱ የሚሰግድለት የሌለ 
ለእርሱ ሁሉ ለሚሰግድለት ለእርሱ እንስገድ። ለእርሱ ሁሉ የሚገዛለት እርሱ ለማንም 
ለማይገዛ ለእርሱ እንገዛ። ከበደላችን ያድነን ዘንድ ክርስቶስ ወደእኛ መጣ። (#በግእዝ፦ መጽአ 
ውስተ ዓለም ዘድንግል መናሥግተ ኢያርኂዎ ወኪሩቤል ኢርእዮ። ለልየ በእዴየ ለሐኵዋ 
ለድንግል እንተ እምኔሃ ተሰባእኩ ይቤ እግዚአብሔር መንበሩ ዘኪሩቤል ዘኢዮር ማኅደሩ። 
አሐዱ ውእቱ እግዚአብሔር አብ ወወልድ ወመንፈስ ቅዱስ። ዐዘቅተ ማየ ሕይወት ነቅዐ ገነት 
ውእቱ ኢየሱስ ክርስቶስ። ይቤሎ አብ ለወልዱ ነዓ ረድ እምሰማይ ዲበ ምድር ከመ ትኩን 
በኵረ በላዕለ ብዙኃን። ባሕርይ ንጹሕ በግዕ የዋህ። ባሕርይ ዘተረክበ እምዘርዐ ዳዊት። 
ዘይሥዕሎሙ ለሕፃናት በውስተ ማሕፀን እምሰማያት ወረደ ዲበ ምድር ዘዳዊት ዘመሮ ነቢያት 
ሰበክዎ። ተሰቅለ ወልድ በሥጋ ምድራዊት ከመ ይርከብ ዘተኀጕለ። ኦሆ ይቤ ወመጽአ ለብሰ 
ሥጋነ ተሰቅለ በይእቲ ሥጋ እንተ እምአዳም ነሥአ። እምሥርወ ዕሴይ ሠረፀ ፍሬ ስብሐት። 
አማን ልደቱ ዘያሐዩ በቃሉ። ገብረ መድኀኒተ በማዕከለ ምድር ሰፍሐ ዕደዊሁ ቅዱሳት ዲበ ዕፀ 

መስቀል። ዘየአምን ቦቱ ኢይደነግጽ ወኢይትሐወክ። ዐረቦነ ርስትነ ፍጹመ ሥንነ ወትርሢትነ 
ኢየሱስ ክርስቶስ። ትቤሎ ለአቡነ አዳም እትወለድ እምወለትከ እሙነ ኮነ ኢተሐሰወ ቃልከ። 
ንስግድ ሎቱ ዘሎቱ ኵሉ ይሰግዱ ውእቱሰ አልቦ ለዘይሰግድ ለዘሎቱ ኵሉ ይገኒ ውእቱሰ አልቦ 
ለዘይገኒ። ከመ ያድኅነነ እምጌጋይነ ክርስቶስ መጽአ ኀቤነ)። 

ትርጓሜ፦ ዳዊትም ጠል በፀምር እንደሚወርድ ነው አለ። ፀምር የተባለች ማርያም ናት። በትር 
ከዕሴይ ሥር ትወጣለች። ከግንዱም አበባ ይወጣል። ይቺ በትር የቅድስት ድንግል ማርያም 
ምሳሌ ናት። ከእርሷ የወጣው አበባም የወልድ ምሳሌ ነው። (#በግእዝ፦ ዳዊትኒ ይቤ ወይወርድ 
ከመ ጠል ውስተ ፀምር። ፀምርሰ ይእቲ ማርያም። ትወፅእ በትር እምሥርወ ዕሴይ ወየዐርግ 
ጽጌ እምጕንዱ። ይእቲ በትር አምሳለ ማርያም ቅድስት ይእቲ። ወጽጌ ዘወፅአ እምኔሃ አምሳሉ 
ለወልድ)። 

ነገረ ማርያም፦ ማርያምስ የእግዚአብሔር ድልድይ ሆነችልን። የነጻነታችን ምስክር መመኪያችን 
ይቺ ናት። ሥጋዋን አንጽቶ በእርሷ አደረ። (#በግእዝ፦ ማርያምሰ ተንከተመ እግዚአብሔር 
ኮነት ለነ። ዛቲ ይእቲ ትምክህትነ ስምዐ ግዕዛንነ። አንጺሖ ሥጋሃ ኀደረ ላዕሌሃ)። 

ዘክብረ ቅዱሳን 

ነገረ ማርያም፦ ነቢያትና ሐዋርያት ሁላቸው ድንግል ማርያምን መቻልን የማይቻለውን እንዴት 
ቻልሽው መሸከምን የማይሸከመውን እንዴት ተሸከምሽው አሏት። ማርያምም እስኪ ጠይቁ 
ብነግራችሁ ከአፌ እሳት ወጥቶ ዓለምን ሁሉ ያጠፋል አለቻቸው። (#በግእዝ፦ ይቤልዋ ኵሎሙ 
ነቢያት ወሐዋርያት ለማርያም ድንግል እፎ ጾርኪዮ ለዘኢይጸወር ተጸውሮ እፎ አግመርኪዮ 
ለዘኢይትገመር ተገምሮ። ወትቤሎሙ ማርያም እስኩ ጠይቁ እመ ነገርኩክሙ ይወፅእ እሳት 
እምአፉየ ወያውዒ ኵሎ ዓለመ)።  

ነገረ ክርስቶስ፦ ወልድ ሰው በሆነ ጊዜ መላእክት አላወቁም። ከቅድስት ድንግል ማርያም 
የተወለደውን እረኞች አዩት መላእክት አመሰገኑት። ከክብሩ ሳይጎድል መለኮቱን ሠውሮ ወደ 
ሥጋችን ወረደ። (#በግእዝ፦ ሶበ ይወርድ ወልድ ኢያእመሩ መላእክት። ኖሎት ርእይዎ 
አእኰትዎ መላእክት ለዘተወልደ እማርያም እምቅድስት ድንግል። እንዘ ኢየሐጽጽ ወረደ ውስተ 
ሥጋነ ኀቢዖ መለኮቶ)። 

🌹ጥር 6 ዘግዝረት🌹 

ነገረ ክርስቶስ፦ በሰምንተኛው ቀን ይገዝሩት ዘንድ ሕፃኑን ወሰዱት። ስሙንም አማኑኤል 
አሉት። በእስራኤል ሕግ መሠረት አማኑኤል ዛሬ ተገዘረ። (#በግእዝ፦ ወአመ ሰሙን ዕለት 
ወሰድዎ ለሕፃን ከመ ይግዝርዎ ወሰመይዎ ስሞ አማኑኤል። ተገዝረ ዮም አማኑኤል በከመ 
ሕጎሙ ለእስራኤል)። 

🍋ዘናዝሬት🍋 

ነገረ ክርስቶስ፦ በቤተልሔም ተወለደ በናዝሬት አደገ። ናዝራዊ ይባል ዘንድ ወደ ናዝሬት ገባ። 
አብ ከልጁ አይበልጥም ልጁም ከአባቱ አይጎድልም። (#በግእዝ፦ በቤተልሔም ተወልደ 
ወበናዝሬት ተሐፅነ። ቦአ ናዝሬተ ከመ ናዝራዊ ይሰመይ። ኢየዐቢ አብ እምወልዱ ወኢየሐጽጽ 
ወልድ እምወላዲሁ)። 

🍃ጥር 11 ዘጥምቀት🍃 

ነገረ ክርስቶስ፦ ክርስቶስ በዓለም ታየ። ከድንግል ተወለደ። ለዘመዶቹ እየታዘዘ ተገለጠ። ሰው 
ሆኖ በዮርዳኖስ ተጠመቀ። የክርስቶስ የመለኮት ውበት መገለጥ ሆነ። ይቤዠን ዘንድ በዮርዳኖስ 
ተጠመቀ። ወልድ ከሰማያት ወደ መጠመቂያዎች በደስታና በሰላም ወረደ። የመላእክት ማኅበር 
ሁሉ በሰው ሥጋ የተገለጠውን [ክርስቶስን] ፈጽመው ያመሰግናሉ። የሕይወት መንፈስና 
የመንፈስ ክብር የሆነ የከበረ ደሙንና እኛን የሚያነጻን ውሃን [ማየ ገቦን] ሰጠን። ክርስቶስ 
ተወለደ ክርስቶስ ተጠመቀ። ዳግመኛ ከውሃና ከመንፈስ ቅዱስ ወለደን። የእውነት ፀሐይ 
መገለጡ እውነት ሆነ። በየጥቂቱ አደገ በሠላሳ ዓመት በዮርዳኖስ ተጠመቀ። ዙፋኑ በኢዮር ላይ 
የሆነ መመላለሻው ደመና የሆነ፣ አዳራሹ የእሳቱ ጣሪያው ውሃ የሆነ [እግዚአብሔር] ነው። ያ 
ቃል ሰው ሆነ ከባሕርዩም አልተለወጠም። መገለጥ ሆነ በግልጥ ታየ። መሬታዊ በዮርዳኖስ 
አጠመቀው። ታላላቆች አዩት፣ አመሰገኑት፣ አደነቁት። (#በግእዝ፦ ክርስቶስ አስተርአየ ውስተ 
ዓለም። እምድንግል ተወልደ ክሡተ ኮነ እንዘ ይትኤዘዝ ለአዝማዲሁ። ከዊኖ ሰብአ በዮርዳኖስ 
ተጠምቀ። አስተርእዮ ኮነ ዘክርስቶስ ሥነ መለኮት። በዮርዳኖስ ተጠምቀ ከመ ይቤዝወነ። ወረደ 
ወልድ እምሰማያት ውስተ ምጥማቃት በፍሥሓ ወበሰላም። ኵሎሙ ማኅበረ መላእክቲሁ 
ይሴብሑ ወይዜምሩ ለዘበሥጋ ሰብእ አስተርአየ። ወደሞ ክቡረ መንፈሰ ሕይወት ወቅድሳተ 
መንፈስ ወሀበነ ማየ መንጽሔ ዚኣነ። ክርስቶስ ተወልደ ክርስቶስ ተጠምቀ ወለደነ ዳግመ 
እማይ ወእመንፈስ ቅዱስ። እሙነ ኮነ ለፀሐየ ጽድቅ አስተርእዮቱ። በበሕቅ ልህቀ በሠላሳ 
ክረምት በዮርዳኖስ ተጠምቀ። ዘዲበ ኢዮር መንበሩ ደመና መንኰራኵሩ እሳት ጽርሑ ማይ 
ጠፈሩ። ውእቱ ቃል ተሠገወ ወኢተመይጠ እምህላዌሁ። አስተርእዮ ኮነ ወአስተርአየ ገሐደ። 
መሬታዊ አጥመቆ በዮርዳኖስ ልዑላን ርእይዎ አንከርዎ አስተብፅዕዎ ወሰብሕዎ)። 

ምሥጢረ ሥላሴ፦ በአብ እናምናለን በወልድም እናምናለን በመንፈስ ቅዱስም እናምናለን። 
(#በግእዝ፦ ነአምን በአብ ወነአምን በወልድ ወነአምን በመንፈስ ቅዱስ)። 

🌱ጥር 12 ዘቃና ዘገሊላ🌱 

ነገረ ክርስቶስ፦ ከእኛ ተሠውሮ ሲኖር ዛሬ ግን የተገለጠ ሆነ ውሃውንም ወይን አደረገው። 
የማይታየው ታየ። (#በግእዝ፦ እንዘ ሥውር እምኔነ ይእዜሰ ክሡተ ኮነ ወለማይኒ ረሰዮ ወይነ። 
አስተርአየ ዘኢያስተርኢ)። 

☘ዘቴዎድሮስ☘ 

ቅዱስ ቴዎድሮስ፦ ሰማዕት ቴዎድሮስ የመስቀልን ስቃይ አልፈራም። ኀያል ቴዎድሮስ የቃል 
ሰማዕት ነው። ሰማዕት ቴዎድሮስ የንጉሥን ትእዛዝ አልፈራም። ቴዎድሮስ ማለት መሥዋዕት 
ማለት ነው። በዕለተ ዓርብ አምላክ የተቀበለውን መከራ አስቦ መከራን ሲቀበል በእንጨት 
መስቀል ላይ ችንካርን ሲታገሥ ባዩት ጊዜ ኀይላት አደነቁት። (#በግእዝ፦ ስቃየ መስቀል 
ኢፈርሀ ሰማዕት ቴዎድሮስ። ቴዎድሮስ ኀያል ሰማዕተ ቃል። ቴዎድሮስ ሰማዕት ኢፈርሀ 
ትእዛዘ ንጉሥ። ቴዎድሮስ ብሂል መሥዋዕት ብሂል። ያስተበፅዕዎ ኀይላት ለቴዎድሮስ አመ 
ርእይዎ ዲበ ዕፀ መስቀል እንዘ ይትዔገሥ ቅንዋተ ወያበዝኅ ሕማማተ በዘኀለየ ወተዘከረ 
ሕማመ አምላክነ ዘዓርብ)። 

🌴ዘክብረ ቅዱሳን🌴 

ነገረ ክርስቶስ፦ ወልደ አምላክ ቤዛችን ተስፋችን ነው። የቅዱሳን ክብር የሆነ ክርስቶስ ተወለደ። 
በመጠመቁም መለኮቱ ታወቀ። ለፍጥረት ሁሉ በረከትን የሚመግብ [ክርስቶስ] ወተትን ጠባ። 
ነጭ ወፍ፣ ንጉሥ የሆነ አንበሳ ስለእኛ በዮርዳኖስ ወንዝ በውሃ ተጠመቀ። (#በግእዝ፦ ቤዛነ 
ተስፋነ ወልደ አምላክ። ተወልደ ለነ ክርስቶስ ክብረ ቅዱሳን። ወበጥምቀቱ ተዐውቀ መለኮቱ። 
ሐሊበ ጠበወ ለኵሉ ፍጥረት ዘይሴሲ በረከተ። ዖፍ ጸዓዳ ንጉሥ አንበሳ ተጠምቀ በማይ 
በዮርዳኖስ ቀላይ በእንቲኣነ)። 

🍀ዘመርዓዊ🍀 

ነገረ ክርስቶስ፦ ለዓለም ሁሉ አባትና እናት የሆነ ሰማያዊ ሙሽራ ወደእኛ መጣ። (#በግእዝ፦ 
መርዓዊ ሰማያዊ መጽአ ኀቤነ አብ ወእም ለኵሉ ዓለም)። 

🌿ዘዘወትር🌿 

ትርጓሜ፦ የልጅ ወንድሜ መዓዛ በአትክልት ቦታ እንዳለ እንደ ነጭ ዕጣን ነው። ይህም በልደት 
ብቸኛ የሆነ ልጅህ ነው። የእስራኤል ኀይላቸው በሰው ሥጋ ታየ። (#በግእዝ፦ መዓዛሁ ለወልድ 
እኁየ ከመ ፄና ስሒን ዘውስተ ገነት ዝኬ ውእቱ ወልድከ ብሑተ ልደት። ኀይሎሙ ወጽንዖሙ 
ለእስራኤል አስተርአየ በሥጋ ሰብእ)። 

💕ዘክብረ ቅዱሳን💕 

ነገረ ክርስቶስ፦ እንደ ሰው [ሰው እንደመሆኑ] ታይቶ [እየታየ] ተመላለሰ። በአባቱ ፈቃድ 
መለኮቱን ከሥጋችን አዋሐደ። ከግሩማን ይልቅ ግሩም የሆነ፣ ወደ ዓለም የመጣ፣ የቅዱሳን 
ክብራቸው፣ ያዘኑትን የሚያረጋጋ [ክርስቶስ] ነው። (#በግእዝ፦ አንሶሰወ ወአስተርአየ ከመ ሰብእ 
ተመሰለ። በፈቃደ አቡሁ ደመረ ውስተ ሥጋነ መለኮቶ። ግሩም እምግሩማን ዘመጽአ ውስተ 
ዓለም ክብሮሙ ለቅዱሳን መናዛዜ ኅዙናን)። 

💗ጥር 15 ዘቂርቆስ💗 

ቅዱስ ቂርቆስ፦ ሕፃን እናቱን 'እናት ጨክኚ እንጂ አትጠራጠሪ። ዛሬ ከአርያም የጎበኘን 
አምላካችንን ደስ እናሰኘው ዘንድ ምስክርነታችንንና ተጋድሏችንን እንፈጽማለን' አላት። ንዑድ 
ክቡር ቂርቆስን የሚበልጠው የለም። (#በግእዝ፦ ይቤላ ሕፃን ለእሙ ጥብዒኬ እም ወኢትናፍ*ቂ 
ዮም ንፈጽም ገድለነ ወስምዐነ ከመ ናሥምሮ ለአምላክነ ለዘሐወፀነ እምአርያም። ለብፁዕ ቂርቆስ 
አልቦ ዘይሞግሦ)። 

💞ጥር 21 ዘማርያም💞 

ነገረ ማርያም፦ በእርሷ ቃል የተሞሸረባት ፍጽምት ድንኳን ማርያም ናት። አዲስ መርከብ፣ 
ለፍጥረት ሁሉ ምግብ የሆነ መና ያለባት ቁና ናት። በድንግል ማርያም ዕረፍት ጊዜ ወልድ 
ከልዕልና ወረደ። እንደ ሰው ሁሉ ሞት በጎበኛት ጊዜ የአምላክ እናት እንዴት አለቀሰች!!! 
(#በግእዝ፦ ደብተራ ፍጽምት እንተ በላዕሌሃ ተመርዐወ ቃል። ሐዳስ ሐመር ዘመና ጎሞር ሲሳየ 
ኵሉ ፍጡር። ጊዜ ዕረፍታ ለሶልያና ወረደ ወልድ እምዲበ ልዕልና። እፎኑመ እመ አምላክ 
በከየት ደንጊፃ ከመ ኵሉ ሰብእ ሞት ሶበ ሐወጻ)። 

ነገረ ክርስቶስ፦ ነበልባልን የሚጎናጸፍ ሰውነትን ተዋሐደ። ሰማይን የዘረጋ ከድንግል ተወለደ። 
እርሷን እናቱ አደረጋት። በደልን የሚያነጻ ውሃን ሰጠን። ብርሃናትን እንደ ልብስ የሚጎናጸፍ 
ብዙ መላእክት የሚያመሰግኑት ጌታ ከድንግል ተወለደ። ሙሴና ዳዊት ጠል ያሉት ቃልን 
ማርያም ወለደችው። ቃል በቃሉ ተናገራት በመልአክ አምሳል ታያት። በማርያም ማሕፀን 
ተፀነሰ በጨርቅ ተጠቀለለ። (#በግእዝ፦ ለብሰ አባለ ዘይትዐፀፍ ነበልባለ። ዘሰፍሐ ሰማየ 
እምድንግል አስተርአየ እሞ ወላዲቶ ኪያሃ ረሰየ መንጽሔ አበሳ ወሀበነ ማየ። ብርሃናተ ከመ 
ልብስ ዘይትዐፀፍ አስተርአየ እምድንግል ዘይሴብሕዎ አእላፍ። ሙሴ ወዳዊት ዘሰመይዎ ጠለ 
ማርያም ወለደት ቃለ። አስተርአያ ለማርያም በአምሳለ መልአክ ቃል በቃሉ ተናገራ። ውስተ 
ማሕፀና ለማርያም ተዐቍረ ተፀውረ በከርሣ ተጠብለለ በአጽርቅት)። 

💓ዘማኅበር💓 

ነገረ ክርስቶስ፦ ከግሩማን ሁሉ ግሩም የሆንክ፣ ታላቅነት ገንዘብህ የሆነ፣ ክብርህ ድንቅ የሆነ 
[ክርስቶስ ሆይ] በቅዱሳን ማኅበር ምስጉን ነህ። ለደካሞች ኀይላቸው ነው። በታላላቆች 
የሚያድር በትሑታን የሚመሰገን፣ ዓለምን ሁሉ የያዘ ነው። ከዓለም በፊት ብርሃንን የፈጠረ፣ 
የመንግሥት ክብሩ በእውነት ጸንቶ የሚኖር፣ ነገሥታትንና ካህናትን እርሱ ራሱ የሚሾም 
ነው። የተሠወረ ምሥጢሩን በቅዱሳን ማኅበር ገለጠ። ታላቁ እረኛ ደስተኞች ከሆኑ ከብዙ 
መላእክት ጋር እስኪመጣ ድረስ እንግዲህ ለመቀበል የተዘጋጃችሁ ሁኑ። አብ ወልድን ለእኛ 
ክብር እንደላከ እናምናለን። እውነተኛ አምላክ የማይጨልም ብርሃን ነው። ዮሐንስ ኢየሱስን 
አጠመቀው በጥምቀቱም ውሃ ተቀደሰ። የነዳያን ገንዘብ፣ የመላእክት ክብራቸው ነው። ዘጠና 
ዘጠኙን ነገድ ትቶ ከሰማያት ወረደ። (#በግእዝ፦ ግሩም እምግሩማን ዕበይ ብከ ወመንክር 
ስብሐቲከ ስቡሕ አንተ ክርስቶስ በውስተ ማኅበረ ቅዱሳን። በማኅበረ ቅዱሳን ይሴባሕ። ኀይል 

ወጽንዕ ለድኩማን። ዘየኀድር በልዑላን ወይሴባሕ በትሑታን። አኃዜ ኵሉ ዓለም። ዘእምቅድመ 
ዓለም ብርሃነ ኀታሚ ስብሐተ መንግሥት በጽድቅ ቀዋሚ ነገሥተ ወካህናተ ለሊሁ ሠያሚ። 
በማኅበረ ቅዱሳን ከሠተ ምሥጢሮ ኅቡዐ። ኩኑ እንከ ድልዋኒክሙ ለቀበላሁ እስከ ይመጽእ 
ዐቢይ ኖላዊ እምሰማይ በአእላፍ መላእክቲሁ ፍሡሓን። ነአምን ከመ ፈነወ አብ መድኅነ ለክብረ 
ዚኣነ። አምላክ ዘበአማን ዘኢይጸልም ብርሃን። አጥመቆ ዮሐንስ ለኢየሱስ ተቀደሰት ማይ 
በጥምቀቱ። ክብሮሙ ለመላእክት ንዋየ ነዳያን። ኀዲጎ ፺ ወ ፱ተ ነገደ እምሰማያት ወረደ)። 

❣ዘማርያም እንተ ዕፍረት❣ 

ማርያም እንተ ዕፍረት፦ ለዚህች ሴት የአብ የጸጋው ክብር በእርሷ ላይ ሆነ። ከክፉ ወደ 
መልካም ነጻ አወጣት። ስሟንም በዓለም ሁሉ ያስቡ ዘንድ አደረገ። (#በግእዝ፦ ለዛቲ ብእሲት 
ሠረቀ ላዕሌሃ ብዕለ ጸጋሁ ለአብ ወአግዐዛ እምእኩይ ውስተ ሠናይ እሞት ውስተ ሕይወት 
ወረሰየ ይዝክሩ ስማ ውስተ ኵሉ ዓለም)። 

❤የካቲት 8 ዘስምዖን❤ 

ስምዖን፦ የሚያስፈራ አንበሳን ተሸከመ ጩኸቱ አላስፈራውም። ካህን ስምዖን ሕፃኑን ተሸከመው 
ኪሩቤልንም መሰለ። ስምዖን ሕፃኑን በእቅፉ ተቀበለው። (#በግእዝ፦ ፆሮ ለአንበሳ ግሩም 
ወኢያፍርሆ ጥኅረቱ ስምዖን ካህን ፆሮ ለሕፃን ወተመሰለ ከመ ኪሩቤል። ስምዖን ተወክፎ 
ውስተ ሕፅኑ ለሕፃን)። 

🖤የካቲት 16 ዘኪዳነ ምሕረት🖤 

ነገረ ማርያም፦ ማርያም ሆይ ኪዳንሽ ለእኛ ለኃጥኣን ተስፋ ሆነ። አንቺ ምሥራቅ ነሽ ልጅሽም 
የእውነት ፀሐይ ነው። በእውነት ኪዳንሽ አያልቅም። ድንግል ሆይ እህልን ትቶ ሥጋ ሰብእን 
የሚበላ [በላኤ ሰብእ] በኪዳንሽና በስምሽ በታመነ ጊዜ በእፍኝ ውሃ ከገሃነም ስቃይ ዳነ። 
በኪዳንሽ የንስሓ መንገድን ምሪኝ። ድንግል ማርያም የእግዚአብሔር ማደሪያ ናት። ማርያም 
ሆይ ኪዳንሽ ከባርነት ነጻ ያወጣናል። (#በግእዝ፦ ኪዳንኪ ኮነ ማርያም ለኃጥኣን ተስፋነ። አንቲ 
ምሥራቅ ወወልድኪ ፀሐየ ጽድቅ አማን ኪዳንኪ ኢየኀልቅ። አኮኑ ድንግል ሶበ በስምኪ ተወከለ 
ወበኪዳንኪ ተአመነ ኀዲጎ እክለ በላዔ ሥጋ ሰብእ ዘኮነ በሕፍነ ማይ እምሥቃየ ገሃነም ድኅነ። 
በኪዳንኪ ምርሕኒ ፍኖተ ንስሓ። ማርያም ድንግል ለእግዚአብሔር ማኅደሩ። ኪዳንኪ ማርያም 
ያግዕዘነ እምግብርናት)። 

💛መጋቢት 5 ዘገብረ መንፈስ ቅዱስ💛 

ገብረ መንፈስ ቅዱስ፦ ቤተክርስቲያን ከምንላት አቅሌስያ የወጣ ብሩህ ኮከብ ገብረ መንፈስ 
ቅዱስ ሐዋርያ ለግብጽና ለኢትዮጵያ ሰዎች በእውነት አባት ሆናቸው። የዋህና ጻድቅ ገብረ 
ሕይወት የመላእክት ወገናቸው ነው። የሥጋ ልብስን ያልለበሰ ገብረ ሕይወት የዱር አናብስትን 

አዘዘ። የሰው ነፍሳትን ከመገዛት ነጻ አወጣ። ከተድላ ይልቅ ትካዝን አበዛ። ክንፋቸው እሳት 
የሆኑ ግሩማን ሱራፌልና ኪሩቤል በእውነት ገብረ መንፈስ ቅዱስ ኀይልን የሚያደርግ ነው 
በማለት ሊቀበሉት ወረዱ። ዓለምን የናቀ ገብረ መንፈስ ቅዱስ የጌታውን መንገድ ተከትሏልና 
ሰይጣንንና ሞትን ገዛ። (#በግእዝ፦ ኮከብ ብሩህ ዘሠረቀ እምአቅሌስያ ቤተክርስቲያን ዘንሰምያ 
ኮኖሙ አበ ለሰብአ ግብጽ ወኢትዮጵያ አማን ገብረ መንፈስ ቅዱስ ሐዋርያ። ጻድቅ ወየዋህ 
ገብረ ሕይወት ዘውጎሙ ለመላእክት። ገብረ ሕይወት አናብስተ ገዳም አዘዘ ወነፍሳተ ሰብእ 
እምቅንየት አግዐዘ እስመ ኢፈቀደ ዘሥጋ አራዘ ወህየንተ ተድላ አብዝኀ ትካዘ። ግሩማን 
መላእክት ሱራፌል ወኪሩቤል እለ አክናፊሆሙ ነበልባል ወረዱ ዮም ይትቀበሉ በብሂል አማን 
ገብረ መንፈስ ቅዱስ ገባሬ ኀይል። ገብረ መንፈስ ቅዱስ ዓለመ ዘመነነ ፍኖተ እግዚኡ እስመ 
ዴገነ ቀነየ ሞተ ወሰይጣነ)። 


